
MUQADDIMA
Mazkur qo‘llanma oliy ta’limdan keyingi ta’limni tashkil etish bo‘yicha yuzaga keladigan dolzarb savollarga mutaxassislar tomonidan javob tariqasida ishlab chiqilgan bo‘lib, bu o‘z navbatida ish jarayonini to‘g‘ri tashkil etish, ortiqcha vaqt va energiya sarflanishining oldini olishga xizmat qiladi.
Savollarga oliy ta’limdan keyingi ta’limni tashkil etish, tartibga solish bo‘yicha O‘zbekiston Respublikasi Vazirlar Mahkamasi tomonidan qabul qilingan quyidagi qarorlar asosida javob berilgan:

1. O‘zbekiston Respublikasi Vazirlar Mahkamasining 2017-yil 22-maydagi “Oliy ta’limdan keyingi ta’lim tizimini yanada takomillashtirish chora-tadbirlari to‘g‘risida”gi 304-sonli qarori (bundan keyin matnda VMQ-304 deb yuritiladi).
Qarorning to‘liq matni bilan https://lex.uz/docs/3213410 havola orqali tanishib chiqishingiz mumkin.

ESLATMA!!! O‘zbekiston Respublikasi Vazirlar Mahkamasining
2021-yil 3-iyundagi “Umumiy o‘rta va o‘rta maxsus ta’lim muassasalari reytingini aniqlash chora-tadbirlari to‘g‘risida”gi 345-sonli qarori (qarorning to‘liq matni bilan https://lex.uz/docs/5443524 havola orqali tanishib chiqishingiz mumkin)ning 3-ilovasiga muvofiq O‘zbekiston Respublikasi Vazirlar Mahkamasining 2017-yil 22-maydagi “Oliy ta’limdan keyingi ta’lim tizimini yanada takomillashtirish chora-tadbirlari to‘g‘risida”gi 304-sonli qarorining
1-ilovasi o‘z kuchini yo‘qotgan deb hisoblanadi.
2. O‘zbekiston Respublikasi Vazirlar Mahkamasining 2020-yil
6-noyabrdagi “Ilmiy darajali kadrlarni tayyorlash jarayonlarining shaffofligini ta’minlash va samaradorligini oshirish chora-tadbirlari to‘g‘risida”gi 696-sonli qarori (bundan keyin matnda VMQ-696 deb yuritiladi).

Qarorning to‘liq matni bilan https://lex.uz/docs/5084654 havola orqali tanishib chiqishingiz mumkin.
3. O‘zbekiston Respublikasi Vazirlar Mahkamasining 2021-yil
27-avgustdagi “Ilmiy va innovatsion faoliyatni boshqarish tizimini tashkil etish chora-tadbirlari to‘g‘risida”gi 545-sonli qarori (bundan keyin matnda VMQ-545 deb yuritiladi).

Qarorning to‘liq matni bilan https://www.lex.uz/pdfs/5607138 havola orqali tanishib chiqishingiz mumkin.
Agarda sizda oliy ta’limdan keyingi ta’lim yuzasidan qo‘shimcha savollar mavjud bo‘lsa, quyidagi ko‘rinishlarda javob olishingiz mumkin:

– O‘zbekiston Respublikasi Oliy ta’lim, fan va innovatsiyalar vazirligi oliy ta’limdan keyingi ta’limni muvofiqlashtirishning yagona elektron tizimi http://phd.mininnovation.uz sayti orqali; 
– Samarqand davlat universiteti Ilmiy-tadqiqotlar boshqarmasi boshlig‘i D.Xursanov bilan telefon (+998 93 343-27-37) orqali bog‘lanib;

– Samarqand davlat universiteti Ilmiy-tadqiqotlar boshqarmasi (universitet 9 qavatli binosining 2 qavatidagi 212 xona) ga tashrif buyurgan holda.

Biz sizning ilmiy faoliyat olib borishingizga ko‘maklashishdan mamnunmiz!
ASOSIY TUSHUNCHALAR
Oliy ta’limdan keyingi ta’lim − doktorlik dissertatsiyasini tayyorlash va himoya qilish maqsadida mutaxassislikni chuqur o‘rganishni va ilmiy izlanishlar olib borishni nazarda tutadigan tayanch doktorantura, doktorantura va mustaqil izlanuvchanlik asosida ilmiy darajaga ega ilmiy va ilmiy-pedagogik kadrlar tayyorlashni ta’minlaydigan ta’lim turi.
Oliy ta’limdan keyingi ta’lim instituti − ilmiy tashkilot yoki ta’lim muassasalarida tayanch doktorantura, doktorantura yoki mustaqil izlanuvchilik shakllaridagi oliy ta’limdan keyingi ta’limni amalga oshirish tizimi.
Stajyor-tadqiqotchilik − ishlab chiqarishdan ajralgan holda tegishli ixtisoslik bo‘yicha ilmiy va ilmiy-ijodiy izlanishlarni olib borish va falsafa doktori (PhD) ilmiy darajasini olish uchun izlanuvchini tayyorlash shakli.
Tayanch doktorantura − falsafa doktori (Doctor of Philosophy (PhD) ilmiy darajasiga da’vogar izlanuvchilar uchun ishlab chiqarishdan ajralgan holda tashkil etiladigan oliy malakali ilmiy va ilmiy-pedagog kadrlar ixtisosligi bo‘yicha oliy ta’limdan keyingi ta’lim shakli.
Doktorantura − fan doktori (Doctor of Science (DSc) ilmiy darajasiga da’vogar izlanuvchilar uchun ishlab chiqarishdan ajralgan holda tashkil etiladigan oliy malakali ilmiy va ilmiy-pedagog kadrlar ixtisosligi bo‘yicha oliy ta’limdan keyingi ta’lim shakli.
Mustaqil izlanuvchilik − falsafa doktori (Doctor of Philosophy (PhD) yoki fan doktori (Doctor of Science (DSc) ilmiy darajalariga da’vogar izlanuvchilar uchun ishlab chiqarishdan ajralmagan holda tashkil etiladigan oliy malakali ilmiy va ilmiy-pedagog kadrlar ixtisosligi bo‘yicha oliy ta’limdan keyingi ta’lim shakli.
Stajyor-tadqiqotchi − ilmiy tashkilot yoki ta’lim muassasalariga stajyor-tadqiqotchilikka belgilangan tartibda qabul qilingan shaxs.
Doktorant − ilmiy tashkilot yoki ta’lim muassasalariga tayanch doktorantura yoki doktoranturaga belgilangan tartibda qabul qilingan shaxs.
Mustaqil izlanuvchi − ilmiy tashkilot yoki ta’lim muassasalarida mustaqil izlanuvchilikka belgilangan tartibda qabul qilingan shaxs.
Izlanuvchi − falsafa doktori (PhD) yoki fan doktori (DSc) ilmiy darajasini olish uchun doktorlik dissertatsiyasini tayyorlayotgan shaxs.
Maqsadli doktorantura − bir oliy taʼlim yoki ilmiy muassasa uchun yetishmayotgan ilmiy darajali kadrlarni boshqa muassasada shartnoma asosida tayyorlash.

Oliy ta’limdan keyingi ta’limni muvofiqlashtirishning yagona elektron tizimi (keyingi o‘rinlarda − Yagona elektron tizim) − oliy ta’limdan keyingi ta’lim institutlariga qabul qilish, stajyor-tadqiqotchi va izlanuvchilarning yakka tartibdagi rejalari bajarilishi bo‘yicha hisobotlarni shakllantirish bo‘yicha hujjatlarning elektron almashinuvini tashkil etishga mo‘ljallangan axborot tizimi.
Yagona elektron tizim − http://phd.mininnovation.uz
SAVOL-JAVOBLAR
1. Oliy ta’limdan keyingi ta’limning qanday shakllari bor?
· Oliy ta’limdan keyingi ta’lim institutida ta’lim quyidagi shakllarda tashkil etiladi:

− tayanch doktorantura;
− doktorantura;

− mustaqil izlanuvchilik (VMQ-304, 2-ilova 1-bob 3-band).
2. Oliy ta’limdan keyingi ta’limga hujjatlarni qanday tartibda topshirish mumkin?

· Oliy ta’limdan keyingi ta’limni muvofiqlashtirishning yagona elektron tizimi − http://phd.mininnovation.uz sayti orqali hujjatlaringizni topshirishingiz mumkin.

3. Oliy ta’limdan keyingi ta’limga hujjat topshirish uchun ariza kimning nomiga yoziladi?

· Ariza o‘zingiz hujjat topshirayotgan oliy ta’lim muassasasi yoki ilmiy tashkilot rahbari nomiga yozilishi lozim.

4. Oliy ta’limdan keyingi ta’limga hujjat topshirish uchun qisqacha biografik ma’lumotnoma so‘ralgan bu tarjimayi holmi?
· Yo‘q. Qisqacha biografik ma’lumotnoma deyilganda 3.5-shakldagi ma’lumotnoma (obyektivka) nazarda tutilgan.

5. Menga mehnat daftarchasi ochilmagan, o‘zim faoliyat olib borayotgan tashkilotda elektron shaklda yuritilishi aytildi, uni qanday qilib yuklab olsam bo‘ladi?

· Mehnat daftarchasini O‘zbekiston Respublikasi Yagona milliy mehnat tizimi – my.mehnat.uz saytiga o‘zingiz faoliyat olib borayotgan tashkilotning yoki jismoniy shaxs ya’ni o‘zingizning kabinetingiz orqali elektron raqamli imzodan foydalangan holda kirib yuklab olishingiz mumkin.

6. Stajyor-tadqiqotchilik nima va unda o‘qish muddati qancha?
· Stajyor-tadqiqotchilik instituti oliy ta’limdan keyingi ta’lim institutiga tayyorgarlik bosqichi hisoblanib, o‘qish bir yilgacha davom etadi (VMQ-696,
14-band).
7. Stajyor-tadqiqotchilikni tamomlagan talabgor tayanch doktoranturaga imtihonsiz qabul qilinadimi?
· Yo‘q. Tayanch doktoranturaga kirish uchun belgilangan tartibda imtihon topshirishingiz va yetarli balni olishingiz lozim.
8. Stajyor-tadqiqotchilikka qabul qilish tartibi qanday va o‘qish davomida tadqiqotchiga stipendiya to‘lanadimi?
· Stajyor-tadqiqotchilik institutiga o‘qishga talabgorlarni tanlab olish suhbat natijalariga ko‘ra amalga oshiriladi hamda ularga O‘zbekiston Respublikasi Davlat byudjeti mablag‘lari hisobidan Vazirlar Mahkamasining “Ilmiy xodimlar mehnatini yanada rag‘batlantirish chora-tadbirlari to‘g‘risida” 2009-yil 18-avgustdagi 233-son qaroriga muvofiq stajyor-tadqiqotchi lavozim maoshining bazaviy miqdoriga tenglashtirilgan miqdorda stipendiya to‘lanadi (VMQ-696, 14, 15-bandlar).
9. Men stajyor-tadqiqotchiman, o‘qishimni boshqa oliy ta’lim muassasasiga ko‘chirsam bo‘ladimi?
· Stajyor-tadqiqotchi va izlanuvchilarni bir ilmiy yoki ta’lim tashkilotidan boshqasiga ko‘chirishga yo‘l qo‘yilmaydi.
Qonunchilikda belgilangan tartibda tugatilgan ilmiy va ta’lim tashkilotlarida ta’lim olgan stajyor-tadqiqotchi va izlanuvchilar tugatilgan ilmiy va ta’lim tashkilotlarining huquqiy vorisi etib belgilangan ilmiy va ta’lim tashkilotlariga o‘qishni davom ettirishlari uchun o‘tkaziladi (VMQ-545, 3-ilova
7 e)-band).
10. Ilmiy rahbarlarga stajyor-tadqiqotchi bilan olib borilgan ish uchun haq to‘lanadimi?
· Ta’lim muassasasida ilmiy rahbarlar tomonidan stajyor-tadqiqotchi bilan olib borilgan ish umumiy o‘quv yuklamasiga kiritiladi va qonunchilikda belgilangan tartibda har bir stajyor-tadqiqotchi uchun bir yilda 75 soat hajmida har oyda to‘lanadi (VMQ-696, 15-band).
11. Xorijiy fuqarolar va fuqaroligi bo‘lmagan shaxslar O‘zbekiston Respublikasida oliy ta’limdan keyingi ta’lim institutlarida o‘qishi mumkinmi?
· Xorijiy fuqarolar va fuqaroligi bo‘lmagan shaxslarni (O‘zbekiston Respublikasi hududida istiqomat qilayotgan fuqaroligi bo‘lmagan shaxslar bundan mustasno) oliy ta’limdan keyingi ta’lim institutlariga o‘qishga qabul qilish O‘zbekiston Respublikasi qonunchiligiga va yoki xalqaro shartnomalarga muvofiq to‘lov-kontrakt asosida amalga oshiriladi.
O‘zbekiston Respublikasida investitsiya vizasiga ega bo‘lgan xorijiy investorlar hamda ularning oila a’zolari O‘zbekiston Respublikasi fuqarolari uchun nazarda tutilgan shartlarda oliy ta’limdan keyingi ta’lim institutlariga o‘qishga kirishga va ta’lim olishga haqli (VMQ-304, 2-ilova 1-bob 5-band.
VMQ-696, 3-ilova e) 5-band).
12. Men bakalavrni filologiya yo‘nalishida, magistraturani psixologiya yo‘nalishida tamomlaganman. Psixologiya yo‘nalishida falsafa doktori (PhD) ilmiy darajasini olishim mumkinmi?
· Bakalavriat ta’limi yo‘nalishi va magistratura mutaxassisligi ta’limning turli sohalariga tegishli bo‘lganda, OAK tomonidan belgilangan fanlar bo‘yicha qo‘shimcha imtihonlar topshirish sharti bilan, bakalavriat ta’limining yo‘nalishiga tegishli bo‘lgan ta’lim sohasiga muvofiq bo‘lgan mutaxassislik bo‘yicha falsafa doktori (PhD) ilmiy darajasini olish uchun doktorlik dissertatsiyasining belgilangan tartibda tayyorlanishiga va himoya qilinishiga yo‘l qo‘yiladi (VMQ-304, 2-ilova 1-bob 6-band).

13. Fan doktori, ilmiy unvonga ega fan nomzodi yoki falsafa doktori (PhD) bir vaqtning o‘zida nechtagacha izlanuvchiga ilmiy rahbar yoki konsultant bo‘lishi mumkin?
· Fan doktori bir vaqtning o‘zida to‘rttadan ko‘p bo‘lmagan izlanuvchilarga ilmiy rahbar va konsultant bo‘lishi mumkin. So‘nggi uch yilda izlanuvchilari o‘z vaqtida himoya qilgan ilmiy rahbar va ilmiy konsultantlarga ilmiy tashkilot yoki ta’lim muassasalarining kollegial organi xulosasi asosida oltitadan ko‘p bo‘lmagan izlanuvchilar biriktirilishi mumkin.

Ilmiy unvoni bo‘lgan fan nomzodi yoki falsafa doktori (PhD) bir vaqtning o‘zida ikkitadan ko‘p bo‘lmagan izlanuvchilarga ilmiy rahbarlik qilishi mumkin. So‘nggi uch yilda izlanuvchilari o‘z vaqtida himoya qilgan ilmiy rahbarlarga ta’lim yoki ilmiy tashkilotning kollegial organi xulosasi asosida uchtadan ko‘p bo‘lmagan izlanuvchilar biriktirilishi mumkin. 

Xorijiy fuqarolarga yoki fuqaroligi bo‘lmagan izlanuvchilarga o‘rnatilgan me’yordan ortiq ilmiy rahbar yoki konsultantlar tayinlanishi mumkin (VMQ-545, 3-ilova 7 b)-band).

14. Oliy ta’limdan keyingi ta’lim qabul kvotalari qachon tasdiqlanadi?
· Vazirlik tizimida ilmiy tashkilot va ta’lim muassasalari bo‘lgan vazirlik va idoralar bilan qat’iy ravishda kelishgan holda har yili 20-avgustga qadar ilmiy tashkilot va ta’lim muassasalari kesimida akkredetatsiyadan o‘tgan ixtisosliklar bo‘yicha oliy ta’limdan keyingi ta’lim institutlarining samaradorlik ko‘rsatkichlariga asosan qabul kvotasini tasdiqlaydi (VMQ-696, 3-ilova
e) 14-band).
15. Tasdiqlangan qabul kvotasiga o‘zgarish kiritilishi mumkinmi, mumkin bo‘lsa qanday holatda o‘zgartiriladi?
· Ilmiy ta’lim tashkilotlari akkreditatsiyadan o‘tgan ixtisosliklar bo‘yicha oliy ta’limdan keyingi ta’lim institutlarining samaradorlik ko‘rsatkichlariga asosan taqsimlangan qabul kvotalaridan ortib qolgan o‘rinlar har yili 5-dekabrga qadar vazirlikka ma’lumot kiritadi.
Vazirlik har yili 10-dekabrga qadar ortib qolgan qabul kvotalarini ilmiy va ta’lim tashkilotlarining ilmiy darajali kadrlarga  bo‘lgan ehtiyojlarini hisobga olib qaytadan taqsimlaydi (VMQ-545, 3-ilova 7 g)-band).
16. Qaytadan taqsimlangan kvotalar uchun boshqatdan imtihon o‘tkaziladimi yoki avval o‘tkazilgan imtihon natijalari orasidan saralab olinadimi?
· Ilmiy va ta’lim tashkilotlariga qayta taqsimlangan kvotalar kirish imtihonlarida qatnashib, kirish balidan past ball to‘plagan talabgorlarning ballari ketma-ketligida amalga oshiriladi va bu haqidagi ma’lumotlar har yili
15-dekabrga qadar vazirlikka taqdim etiladi (VMQ-545, 3-ilova 7 g)-band).
17. Tayanch doktoranturaga kirish uchun hujjatlarni qachon topshirsam bo‘ladi?
· Tayanch doktorantura va doktoranturada o‘qish uchun talabgorlarning hujjatlari ilmiy tashkilot va ta’lim muassasalari qabul komissiyasi tomonidan 15-sentabrdan 15-oktabrgacha bo‘lgan davrda Yagona elektron tizim − (phd.mininnovation.uz) orqali qabul qilinadi (VMQ-696, 3-ilova e) 15-band).
18. Tayanch doktoranturaga kirish uchun talabgor nimalarga ega bo‘lishi kerak?
· Magistr darajasiga yoxud klinik ordinaturani tugatgan (tibbiyot fanlari uchun), oliy ma’lumot to‘g‘risidagi diplom (mutaxassislik dasturlari bo‘yicha) hamda falsafa doktori (PhD) ilmiy darajasini olish uchun dissertatsiya tadqiqoti asosini tashkil qilishi mumkin bo‘lgan ilmiy natijalar, shu jumladan ilmiy jurnallarda chop etilgan kamida bitta maqola hamda tegishli yo‘nalishlar bo‘yicha ikkitadan kam bo‘lmagan ilmiy ishlar to‘plamlariga kiritilgan ma’ruza tezislariga ega bo‘lish lozim (VMQ-304, 2-ilova 3-bob 16-band).

19. Men magistraturada o‘qimaganman stajyor-tadqiqotchilikka hujjat topshirsam bo‘ladimi?
· Stajyor-tadqiqotchilikka kiruvchi shaxslar magistr darajasi yoki klinik ordinatura (tibbiyot fanlari uchun), yoki oliy ma’lumot (mutaxassislik dasturlari bo‘yicha 1997-yilgacha) to‘g‘risidagi diplomga ega bo‘lishi lozim (VMQ-696,
3-ilova e) 15-band).
· 20. Stajyor-tadqiqotchilik va tayanch doktoranturada o‘qishga talabgorlar qanday hujjatlarni taqdim etishi kerak?
· − ariza;

− qisqacha biografik ma’lumotnoma;

− mehnat daftarchasining belgilangan tartibda tasdiqlangan nusxasi (ishlayotgan talabgorlar uchun);

− oliy ta’lim muassasasi magistraturasi diplomi yoki klinik ordinaturani tugatganlik (tibbiyot fanlari uchun), oliy ma’lumot (mutaxassislik dasturlari bo‘yicha) to‘g‘risidagi diplom nusxasi;

− nashr etilgan ilmiy ishlar ro‘yxati, shuningdek ularning nusxalari.

O‘zbekiston Respublikasi Prezidenti Davlat stipendiyasi sohiblari tegishli hujjat nusxasini taqdim etadilar (VMQ-304, 2-ilova 3-bob 18-band).
21. Doktoranturaga kirish uchun talabgor nimalarga ega bo‘lishi kerak?
· Fan nomzodi yoki falsafa doktori (PhD) yoxud ularga tenglashtirilgan xorijiy davlatlarda olingan ilmiy darajalar, fan nomzodi yoki falsafa doktori (PhD) ilmiy darajasi yoxud ularga tenglashtirilgan boshqa ilmiy darajalar olgandan so‘ng muhim ilmiy yutuqlarga erishish, shu jumladan, fan doktori (DSc) ilmiy darajasini olish uchun dissertatsiya tadqiqoti asosini tashkil qilishi mumkin bo‘lgan ilmiy jurnallarda chop etilgan kamida uchta ilmiy maqolaga hamda ilmiy-amaliy konferensiyalar, seminarlar va tegishli ilmiy yo‘nalishlar bo‘yicha ilmiy ishlar to‘plamlarida kamida ikkita tezisga ega bo‘lish (VMQ-304, 2-ilova 3-bob 19-band).

· 22. Doktoranturada o‘qish uchun talabgorlar qanday hujjatlarni taqdim etishi kerak?
· − ariza;

· qisqacha biografik ma’lumotnoma;

· mehnat daftarchasining belgilangan tartibda tasdiqlangan nusxasi (ishlayotgan talabgorlar uchun);

· oliy ma’lumot, fan nomzodi yoxud falsafa doktori (PhD) yoki xorijiy davlatlarda unga tenglashtirilgan ilmiy darajaga ega bo‘lganligi to‘g‘risidagi diplom nusxasi;

· tadqiqot mavzusi bo‘yicha ilmiy ma’ruza va fan doktori (DSc) ilmiy darajasini olish uchun tayyorlangan doktorlik dissertatsiyasi rejasining mufassal loyihasi;

· nashr etilgan ilmiy ishlar ro‘yxati, shuningdek ularning nusxalari (VMQ-304, 2-ilova 3-bob 20-band).
24. Men chet tilidan B1 darajadagi sertifikatga egaman, tayanch doktorantura uchun kirish imtihonlarida ishtirok eta olamanmi?
· Oliy taʼlimdan keyingi talim ixtisosliklariga tanlovlarda xorijiy tillardan milliy yoki unga mos darajadagi xalqaro sertifikat, bunda filologiya yoʻnalishlari boʻyicha kamida C1 darajadagi milliy yoki unga mos darajadagi xalqaro sertifikat, nofilologik yoʻnalishlar boʻyicha esa B2 darajadagi milliy yoki unga mos darajadagi xalqaro sertifikat talab etiladi.

25. Men texnika yo‘nalishi bo‘yicha milliy sertifikatga egaman, bu mutaxassislik fani bo‘yicha imtihonda biror bir imtiyoz beradimi?
· Barcha sohalar shu jumladan, fizika-matematika va texnika fanlari bo‘yicha oliy ta’limdan keyingi ta’lim institutlariga qabul qilishda tegishli fan yo‘nalishlarida milliy sertifikatga ega bo‘lgan talabgor mutaxassislik fani bo‘yicha imtihondan ozod etiladi va unga mutaxassislik fani uchun belgilangan maksimal ball beriladi (VMQ-696, 3-ilova e) 22-band).
26. Prezident stipendiyasi sohiblari uchun tayanch doktoranturaga kirishda qanday imtiyozlar mavjud?
· O‘zbekiston Respublikasi Prezidentining Davlat stipendiyalari sohiblari tayanch doktoranturaga kirish imtihonlarisiz qabul qilinadi
(VMQ-304,2-ilova 3-bob 24-band).

27. Doktoranturaga kirish imtihonlari qachon bo‘ladi?
· Tayanch doktoranturaga kirish imtihonlari va doktoranturaga kirish uchun suhbat har yili 1−25-noyabr oralig‘ida o‘tkaziladi (VMQ-304, 2-ilova
3-bob 23-band).
28. Men topshirgan yo‘nalishga tayanch doktorantura uchun 1 ta kvota ajratilgan, ikki kishi bir xil ball olganmiz, ikalamiz ham o‘qishga qabul qilinamizmi?
· Bir necha talabgorlarning stajyor-tadqiqotchilikka, tayanch doktoranturaga va doktoranturaga kirish imtihonlari yoki suhbat natijalari bo‘yicha ular tomonidan to‘plangan yakuniy ballari teng bo‘lgan taqdirda quyidagi talabgorlarga ustunlik beriladi: 

a) stajyor-tadqiqotchilik va tayanch doktoranturaga:

− magistraturani a’lo baholar bilan tamomlaganlar; 

− mualliflik guvohnomalari va patentga ega bo‘lganlar; 

− jurnallarda, shu jumladan xorijiy jurnallarda ilmiy maqolalar chop etganlar
b) doktoranturaga: 

− 5 yildan ortiq ilmiy-pedagogik stajga ega bo‘lganlar; 

− mualliflik guvohnomalari va patentga ega bo‘lganlar; 

− monografiya (ijtimoiy-gumanitar fanlar uchun), talabgorning dissertatsiya mavzusi bo‘yicha tegishli ilmiy jurnallarda, shu jumladan xorijiy jurnallarda chop etilgan soni bo‘yicha (boshqa talabgorlarga nisbatan) ko‘p miqdorda ilmiy maqolaga ega bo‘lganlar; 

− dissertatsiya tadqiqoti hajmining 50 foizdan ko‘p qismini bajarganlar (VMQ-304, 2-ilova 3-bob 24-band).
29. Doktoranturaga qabul qilinganlar uchun o‘qish qachondan boshlanadi?
· Stajyor-tadqiqotchilik, tayanch doktorantura va doktoranturaga o‘qishga qabul qilish ilmiy tashkilot yoki ta’lim muassasasi rahbari buyrug‘i bilan har yili 5-dekabrgacha amalga oshiriladi. Bunda stajyor-tadqiqotchilik, tayanch doktorantura va doktoranturada ta’lim olish keyingi yilning 1-yanvaridan boshlanadi (VMQ-304, 2-ilova 3-bob 26-band).
30. O‘qishga qabul qilingan stajyor-tadqiqotchi va doktorantning yakka tartibdagi ish rejasi va nazariy-metodologik dastur qancha muddatda tasdiqlanishi kerak?
· Stajyor-tadqiqotchi va doktorant ilmiy rahbar va konsultant (konsultant tayinlangan holatlarda) bilan birgalikda yakka tartibdagi rejasini ishlab chiqadi. Yakka tartibdagi reja stajyor-tadqiqotchilik, tayanch doktoranturaga yoki doktoranturaga o‘qishga qabul qilingandan keyin bir oyda Kollegial organ qarori bilan tasdiqlanadi va Yagona elektron tizimga yuklanadi.

Ilmiy rahbar doktorant uchun ixtisoslik bo‘yicha nazariy-metodologik dastur ishlab chiqadi. Nazariy-metodologik dastur tayanch doktoranturaga o‘qishga qabul qilingandan boshlab bir oy muddat ichida Kollegial organ tomonidan tasdiqlanadi (VMQ-304, 2-ilova 3-bob 28, 29-bandlar).

31. Doktorantga qancha miqdorda stipendiya to‘lanishi belgilangan?
· Tayanch doktoranturada − tahsil oluvchi shaxslarga ilmiy darajaga yoki ilmiy unvonga ega bo‘lmagan (2 yilgacha ilmiy faoliyat tajribasiga ega bo‘lgan) kichik ilmiy xodim lavozim maoshining bazaviy miqdoriga tenglashtirilgan miqdorda stipendiya to‘lanadi;

− doktoranturada tahsil oluvchi shaxslarga fan nomzodi yoki falsafa doktori (PhD) ilmiy darajasiga yoki xorijiy davlatlarning unga tenglashtirilgan boshqa ilmiy darajalariga yoki ilmiy unvonga ega bo‘lgan yetakchi ilmiy xodim lavozim maoshining bazaviy miqdoriga tenglashtirilgan miqdorda stipendiya to‘lanadi. (VMQ-304, 2-ilova 3-bob 30-band).
32. Doktoranturada o‘qish muddatini uzaytirish (akademik ta’til olish) mumkinmi?
· Tegishli hujjatlar mavjud bo‘lgan taqdirda stajyor-tadqiqotchilik, tayanch doktorantura va doktoranturada o‘qish muddati uzoq vaqt kasal bo‘lish, homiladorlik va tug‘ish ta’tilida bo‘lish davriga, shuningdek harbiy yig‘inlarga chaqirilish munosabati bilan uzaytirilishi mumkin. (VMQ-304, 2-ilova 3-bob
32-band).
33. Falsafa doktori (PhD) ilmiy darajasini olish uchun tayyorlangan doktorlik dissertatsiyasini o‘qish muddati tamom bo‘lishidan oldin himoya qilganlarga stipendiyaning olinmay qolgan qismi to‘lab beriladimi?
· O‘zbekiston Respublikasi Vazirlar Mahkamasining 2020-yil
6-noyabrdagi VMQ-696-sonli qarorining 16-bandiga muvofiq Falsafa doktori (PhD) yoki fan doktori (DSc) ilmiy darajasini olish uchun tayyorlangan doktorlik dissertatsiyasini o‘qish muddati tamom bo‘lishidan oldin himoya qilganlarga, shuningdek ularning ilmiy rahbarlari va konsultantlariga muassasa rahbarining buyrug‘i bilan o‘qish muddatining qolgan davri (muddati) uchun nazarda tutilgan tegishlicha stipendiyaning hamda doktorant bilan olib borilgan ish uchun to‘lovning jami miqdori hajmida tegishli diplom taqdim etilgan kundan boshlab ko‘pi bilan 20 kun muddatda mukofot to‘lanishi belgilangan edi biroq mazkur band Oʻzbekiston Respublikasi Prezidentining 2022-yil 30-dekabrdagi PQ-471-son qaroriga asosan 2023-yil 1-yanvardan oʻz kuchini yoʻqotgan − Qonunchilik maʼlumotlari milliy bazasi, 01.01.2023-y.07/23/471/0001-son).
34. Ilmiy rahbarlar tomonidan tayanch doktorant bilan olib borilgan ish uchun haq to‘lanadimi?
· Ta’lim muassasasida ilmiy rahbarlar va konsultantlar tomonidan doktorant bilan olib borilgan ish umumiy o‘quv yuklamasiga kiritiladi va qonunchilikda belgilangan tartibda har bir doktorant uchun bir yilda 100 soat hajmida har oyda to‘lanadi (VMQ-304, 2-ilova 3-bob 35-band).
35. Tayanch doktoranturada o‘qish davri umumiy ish stajiga qo‘shiladimi?
· Stajyor-tadqiqotchilik, tayanch doktorantura va doktoranturada o‘qish muddati doktorantlarning umumiy ish stajiga qo‘shiladi (VMQ-304, 2-ilova 3-bob 36-band).
36. Men boshqa oliygohda tayanch doktoranturada o‘qiganman, biroq diplom olmaganman. Hozir faoliyat olib borayotgan oliy ta’lim muassasamda tayanch doktoranturada o‘qishim mumkinmi?
· Oliy ta’limdan keyingi ta’limni tugatganlar tayanch doktorantura yoki doktoranturaga qayta qabul qilinmaydi (VMQ-304, 2-ilova 3-bob 37-band).
37. Mustaqil izlanuvchi sifatida falsafa doktori (PhD) ilmiy darajasini olish uchun pedagogik staj talab etiladimi?
· Magistr yoki klinik ordinatura (tibbiyot fanlari uchun) diplomi yoki oliy ma’lumot to‘g‘risidagi (ixtisoslik bo‘yicha) diplomga hamda belgilangan ilmiy maqolalariga ega bo‘lganlar hujjat topshirishlari mumkin (VMQ-304, 2-ilova
4-bob 38-band).
38. Mustaqil izlanuvchi sifatida hujjatlarimni qachon topshirsam bo‘ladi, talabgorlar imtihon asosida qabul qilinadimi?
· Ilmiy tashkilot va ta’lim muassasalari talabgorlarning mustaqil izlanuvchilikka hujjatlarini qabul qilish yil davomida amalga oshiriladi.
Mustaqil izlanuvchilikka talabgorlarni tanlab olish har chorakning uchinchi oyigacha bo‘lgan muddatda ixtisoslik bo‘yicha suhbat natijalari va ilmiy tashkilot yoki ta’lim muassasasidagi qabul komissiyasining tegishli xulosasi bo‘yicha amalga oshiriladi.
Talabgorlar ilmiy tashkilot yoki ta’lim muassasasi rahbarining har chorakda 5-mart, 5-iyun, 5-sentabr va 5-dekabrgacha e’lon qilinadigan buyrug‘i bilan mustaqil izlanuvchilikka rasmiylashtiriladilar. Buyruqda, shuningdek, mustaqil izlanuvchilarning ilmiy rahbarlari va ilmiy konsultantlari (konsultant bo‘lgan taqdirda) belgilanadi (VMQ-304, 2-ilova 4-bob 40, 43, 44-bandlar).
39. Mustaqil izlanuvchilikka talabgorlardan qanday hujjatlar taqdim etishi so‘raladi?
· Mustaqil izlanuvchilikka talabgor quyidagi hujjatlarni ilova qilgan holda ariza bilan ilmiy tashkilot yoki ta’lim muassasasiga Yagona elektron tizim orqali murojaat qiladi:

· qisqacha biografik ma’lumotnoma;

· falsafa doktori (PhD) ilmiy darajasini olish uchun mustaqil izlanuvchi sifatida rasmiylashtirish uchun magistrlik yoki klinik ordinatura (tibbiyot fanlari uchun) yoki oliy ma’lumot (mutaxassislik dasturi bo‘yicha) to‘g‘risidagi diplom nusxasi;

· mehnat daftarchasining belgilangan tartibda tasdiqlangan nusxasi;

· ilmiy ishlar ro‘yxati va ularning nusxasi;

· fan doktori (DSc) ilmiy darajasini olish uchun mustaqil izlanuvchi sifatida rasmiylashtirish uchun fan nomzodi yoki falsafa doktori (PhD) diplomi yoki xorijda olingan unga tenglashtirilgan boshqa ilmiy darajalar diplomi nusxasi;

· ish joyidan tavsifnoma (VMQ-304, 2-ilova 4-bob 41-band).
40. Mustaqil izlanuvchi sifatida rasmiylashtirilganda yakka tartibdagi ish reja talab etiladimi?
· Mustaqil izlanuvchilikka rasmiylashtirilgandan so‘ng bir oy muddatda ilmiy rahbar yoki konsultant (konsultant bo‘lgan taqdirda) bilan kelishgan holda yakka tartibdagi rejalarini Kollegial organda ko‘rib chiqish va tasdiqlash uchun taqdim etish belgilangan (VMQ-304, 2-ilova 4-bob 46-band).
41. Ilmiy rahbarlar tomonidan mustaqil izlanuvchi bilan olib borilgan ish uchun haq to‘lanadimi?
· Ilmiy tashkilot yoki ta’lim muassasasida ilmiy rahbarlar va konsultantlarning mustaqil izlanuvchilar bilan olib boradigan ishi uchun haq mehnatga soatbay haq to‘lash bo‘yicha qonunchilikda belgilangan tartibda o‘quv mashg‘ulotlari olib borilgani uchun har bir izlanuvchi hisobiga bir yilda 50 soat hisobidan har oyda to‘lanadi (VMQ-304, 2-ilova 4-bob 48-band).
42. O‘zim faoliyat olib borayotgan va boshqa yana bir oliy ta’lim muassasasida mustaqil izlanuvchi sifatida rasmiylashtirilishim mumkinmi?
· Bir necha ilmiy tashkilot yoki ta’lim muassasasida bir vaqtning o‘zida mustaqil izlanuvchilikka yo‘l qo‘yilmaydi (VMQ-304, 2-ilova 4-bob 49-band).
43. Falsafa doktori (PhD) ilmiy darajasi uchun izlanuvchilar faoliyati samaradorligi qanday mezonlar asosida monitoring qilinishi haqida to‘liq ma’lumot bersangiz?

· Falsafa doktori (PhD) ilmiy darajasi uchun izlanuvchilar faoliyati samaradorligining monitoringi quyidagi mezonlar bo‘yicha amalga oshiriladi:

a) o‘qishning birinchi yilida:

− dissertatsiya mavzusi bo‘yicha tasdiqlangan yakka tartibdagi rejaning mavjudligi va uning bajarilishi;

− ixtisoslik bo‘yicha tasdiqlangan nazariy-metodologik dasturning mavjudligi va uning bajarilishi;

− tegishli jurnallarida dissertatsiya mavzusi bo‘yicha kamida bitta ilmiy maqolaning chop etilganligi;

− ilmiy konferensiyada dissertatsiya mavzusi bo‘yicha ma’ruza bilan ishtirok etganligi;

− dissertatsiya mavzusi bo‘yicha tahliliy umumlashtiruvchi qisqacha ma’lumotning mavjudligi;

− ilmiy tashkilot yoki ta’lim muassasasi seminarida dissertatsiya mavzusiga doir tahliliy umumlashtiruvchi qisqacha ma’lumot natijalari bo‘yicha (ilmiy rahbar bilan birgalikda) ma’ruza qilganligi; 

b) o‘qishning ikkinchi yilida:

− tegishli jurnallarda dissertatsiya mavzusi bo‘yicha hisobot davrida chop etilgan kamida bitta ilmiy maqolaning mavjudligi;

− dissertatsiya mavzusi bo‘yicha hisobot davrida ilmiy konferensiya materiallarida kamida bitta chop etilgan ma’ruza tezisining mavjudligi;

− tegishli xorijiy jurnalda dissertatsiya mavzusi bo‘yicha kamida bitta chop etilgan ilmiy maqola mavjudligi;

− ilmiy tashkilot yoki ta’lim muassasasi ilmiy-tashkiliy bo‘linmasi (kafedra, laboratoriya, bo‘lim, sektor) ilmiy seminarida dissertatsiya ishining dastlabki natijalari bo‘yicha (mustaqil) ma’ruza bilan ishtirok etish;

− dissertatsiya mavzusi bo‘yicha yakka tartibdagi rejasining bajarilishi bo‘yicha hisobot berish;

v) o‘qishning uchinchi yilida:
− jurnallarda, shu jumladan xorijiy jurnallarda soni belgilangan talablarga muvofiq chop etilgan ilmiy maqolalari mavjudligi;
− OAK talablariga muvofiq tayyorlangan tugallangan dissertatsiya ishi, avtoreferatining mavjudligi;
− ilmiy tashkilot yoki ta’lim muassasasi ilmiy-tashkiliy bo‘linmalari majlislarida dissertatsiya va avtoreferatining ko‘rib chiqilganligi va muhokama qilinganligi (VMQ-304, 2-ilova 6-bob 53-band).
44. Fan doktori (DSc) ilmiy darajasi uchun izlanuvchilar faoliyati samaradorligi qanday mezonlar asosida monitoring qilinadi?

· Fan doktori (DSc) ilmiy darajasi uchun izlanuvchilar faoliyatining samaradorligi monitoringi quyidagi mezonlar bo‘yicha amalga oshiriladi:

a) o‘qishning birinchi yilida:

− dissertatsiya mavzusi bo‘yicha yakka tartibdagi rejaning mavjudligi va uning bajarilishi;

− dissertatsiyaning birinchi va ikkinchi boblari tayyorligi;

− dissertatsiya mavzusi bo‘yicha tegishli jurnallarda kamida uchta ilmiy maqola chop etilganligi;

− dissertatsiya mavzusi bo‘yicha respublika va xalqaro ilmiy konferensiyalar materiallarida kamida bitta ma’ruza tezisi chop etilganligi;

− dissertatsiya mavzusi bo‘yicha ilmiy konferensiya yoki seminarda ma’ruza qilish; 

− dissertatsiya mavzusi bo‘yicha tahliliy sharh;

− dissertatsiya mavzusi bo‘yicha tahliliy sharh natijalari bo‘yicha seminarda so‘zga chiqish; 

b) o‘qishning ikkinchi yilida:

− dissertatsiyaning uchinchi va to‘rtinchi boblari tayyorligi;

− tegishli jurnallarda dissertatsiya mavzusi bo‘yicha hisobot davrida chop etilgan kamida to‘rtta ilmiy maqola e’lon qilinganligi (jumladan bittasi xorijda); 

− dissertatsiya mavzusi bo‘yicha xalqaro va respublika ilmiy konferensiyalar materiallarida chop etilgan kamida bitta ma’ruza tezisining mavjudligi;

− dissertatsiya ishining dastlabki natijalari bo‘yicha seminar o‘tkazish;

− konferensiya yoki seminarda ma’ruza bilan qatnashish (kamida bir marta);

− dissertatsiya mavzusi bo‘yicha yakka tartibdagi rejaning bajarilishi to‘g‘risidagi hisobot;

v) o‘qishning uchinchi yilida:

− tegishli jurnallarda dissertatsiya mavzusi bo‘yicha hisobot davrida chop etilgan kamida uchta ilmiy maqola e’lon qilinganligi; 
− dissertatsiya natijalari bo‘yicha (ijtimoiy-gumanitar fanlar bo‘yicha) chop etilgan monografiyaning mavjudligi;

− OAK talablariga muvofiq tayyorlangan tugallangan dissertatsiya ishi va avtoreferatning mavjudligi;

− dissertatsiya yoki avtoreferatni ilmiy tashkilot yoki ta’lim muassasasi ilmiy-tashkiliy bo‘linmalarida ko‘rib chiqilganligi va muhokama etilganligi
(VMQ-304, 2-ilova 6-bob 54-band).
45. Yakka tartibdagi rejalarini bajarmagan doktorantlarga nisbatan qanday chora qo‘llaniladi?

·  Yakka tartibdagi rejalarini bajarmagan doktorantlar Kollegial organ qarori bilan tayanch doktorantura yoki doktoranturadan chetlatiladi va o‘qishga qayta tiklanmaydi (VMQ-304, 2-ilova 6-bob 55-band).
46. Doktoranturadan monitoring natijalari bo‘yicha chetlatilgan shaxslar ilmiy ishlarini qanday tartibda himoya qilish imkoniyatiga ega, yoki buning imkoni yo‘qmi?

· Doktoranturadan monitoring natijalari bo‘yicha chetlatilgan yoki dissertatsiyasini muddatida himoya qilmagan shaxslar dissertatsiyasini tugatish va himoya qilish davrida mustaqil izlanuvchi sifatida rasmiylashtirilishi mumkin. Ilmiy tashkilot yoki ta’lim muassasasining ichki tartibi va qoidalarini buzganligi uchun o‘qishdan chetlatilgan shaxslar o‘qishga tiklanmaydi (VMQ-304, 2-ilova
6-bob 55-band).
47. Yakka tartibdagi rejalarini bajarmagan mustaqil izlanuvchilarga nisbatan qanday chora qo‘llaniladi?

·  Yakka tartibdagi rejalarini bajarmagan mustaqil izlanuvchilarning ilmiy rahbarlari va konsultantlariga nisbatan Kollegial organ qarori bilan rahbarlik va maslahat uchun to‘lanadigan haq to‘xtatiladi (VMQ-304, 2-ilova
6-bob 55-band).
48. Doktorant muddatida himoya qilmasa, o‘qish davrida olgan stipendiyalarini, ilmiy rahbar esa olgan maoshlarini davlat byudjetiga qaytarib to‘laydimi?

·  Yo‘q, qaytarib to‘lamaydi. Biroq, muntazam ravishda (qatorasiga ikki marta va undan ko‘p) izlanuvchilarning dissertatsiyalarini o‘z vaqtida himoya qilishni ta’minlamagan ilmiy rahbarlar va konsultantlar Kollegial organ qarori bilan uch yilgacha bo‘lgan davrga ilmiy rahbarlik yoki konsultantlikdan chetlatilishi mumkin (VMQ-304, 2-ilova 6-bob 56-band).
49. Yakka tartibdagi ish reja tasdiqlangandan so‘ng uni o‘zgartirish mumkinmi?

·  Kollegial organ tavsiyasi bo‘yicha izlanuvchilarning yakka tartibdagi rejalariga o‘zgartirishlar kiritilishi mumkin (VMQ-304, 2-ilova 6-bob 57-band).
50. Doktoranturada uch yil muddatda o‘qib tamomlagach, ilmiy ishni himoya qilmasa ham diplom beriladimi?

·  Yo‘q. Qonun hujjatlarida nazarda tutilgan oliy ta’limdan keyingi ta’lim talablarini bajargan va belgilangan tartibda dissertatsiya himoya qilgan shaxslarga o‘rnatilgan tartibda davlat namunasidagi tegishli falsafa doktori (PhD) va fan doktori (DSc) diplomi beriladi (VMQ-304, 2-ilova 6-bob 58-band).
odinayevbekqul@samdu.uz


